
皇明從信錄卷二

　　東莞　陳　建輯　　　　　秀水沈國元訂

戊戌〈元至正十八年宋龍鳳四年〉

正月鄧愈遣部將王弼孫虎等取婺源斬元守將帖木兒

不花○余闕固守安慶以小孤山爲藩蔽命義兵元帥胡

伯顏統水軍戍守友諒自上流引軍直擣山下伯顏與戰

四日夜不勝奔還敵追薄城下闕遣兵扼之俄而饒寇攻

西門友諒兵乘東門旣登城闕𥳑死士奮擊敗之敵兵恚

甚乃幷軍樹栅起飛樓來攻闕分兵捍敵晝夜不得息至

是趙普勝軍東門友諒軍西門饒兵軍南門四面蟻集闕

徒步提戈爲士卒先分遣步將督三門之兵自以孤軍血

戰斬首無算而闕亦被十餘鎗日中城陷火起闕知不可

爲乃引刀自剄墮淸水塘中死妻蔣氏妾卜耶律氏子德

生女安安甥福堂皆赴井死闕號令嚴信與下同甘苦然

稍違令卽斬以徇嘗病不視事將士皆籲天求以身代闕

聞彊衣巾而出嘗戰矢石交下士以盾蔽闕必𨚫之曰汝

輩亦有命何蔽我爲故人爭用命稍暇卽注周易率諸生

謁郡學會講立軍士門外以聽使知尊君親上之義有古

良將風烈或挽闕入朝以國步危蹙辭不往其忠君之心

葢素定也卒年五十六同時死者守臣韓建罵賊不屈一

--

家被害居民誓不從賊焚死者以干計其知名者萬户李

宗可純守仁陳彬金承宗經歷段桂芳都事帖木補花千

户盧廷玉葛延齡丘𢀿許元琰奏差兀都蠻百户黃寅孫

安慶推官黃秃倫及經歷楊桓知事余中懷寧縣尹陳巨

濟事聞贈闕平章政事追封豳國公謚忠宣闕於五經皆

有傳註爲文淳古有氣詩尙江左高視鮑謝徐庾以下不

論也爲篆籕亦工初闕旣死賊義之求屍塘中具衣冠葬

之西門外

先是余闕使判官莫倫赤市鹽浙東還泊龍灣我兵邀之

莫倫赤自稱安慶使者　上聞之曰余公元名臣使當道

皆若之天下豈有亂者哉命諸軍勿得侵掠以禮晏勞之

遣還且曰吿余公善自爲守又曰老趙在池州素無仁心

恐汝去不能免也吾以書與汝至則以示其左右莫倫赤

至池州果爲所扼以書示之趙省書曰但免汝一死耳鹽

貨不可得也悉爲所掠而莫倫赤遂得生還

　〈姚福曰余公守安慶羣盜四面攻之　太祖與接壤不加一簇何也其時友諒僣大號據全楚　太祖提師渡〉

　〈江而東若又悉力以攻堅城不惟頓兵挫銳然自撒旂翰身受彊敵則亦安能從容俯仰礪兵秣馬以觀四方〉

　〈之釁而出萬全之計哉此其遠畧何如也以是而論余公雖爲元守實爲我用其後友諒雖下安慶然兵力自〉

　〈是漸衰而勃興之朝已莫能禦豈非天哉臨川朱彥昌弔余公詩十年血戰身無援一旦唇亡齒亦寒下句葢〉

　〈指友諒而云爾〉












[image: ]

[image: ]

取自“https://zh.wikisource.org/w/index.php?title=Page:四庫禁燬書叢刊_史部_第01冊.pdf/28&oldid=1387168”


					分类：	未校对




				

			
			
		

		
			

		 此页面最后编辑于2018年3月21日 (星期三) 07:50。
	本站的全部文字在知识共享 署名-相同方式共享 4.0协议之条款下提供，附加条款亦可能应用。（请参阅使用条款）
在部份国家和地区，包括中国大陆、澳门和台湾，作者精神权（含署名权）永久有效（详情）。

Wikisource®和维基文库标志是维基媒体基金会的注册商标；维基™是维基媒体基金会的商标。
维基媒体基金会是在美国佛罗里达州登记的501(c)(3)免税、非营利、慈善机构。




		隐私政策
	关于维基文库
	免责声明
	行为准则
	开发者
	统计
	Cookie声明
	手机版视图



		[image: Wikimedia Foundation]
	[image: Powered by MediaWiki]





		

	
 

 

		
		

开关有限宽度模式







